KULIAH 10

Gaya Penulisan Sejarah

APAKAH GAYA PENULISAN?

Sejarah adalah juga bermaksud penyelidikan peristiwa​-peristiwa yang telah berlaku di zaman lepas atau sezaman dengan penulis. Leopold Von Ranke menyatakan sejarah adalah sesuatu yang benar dan penulisan sejarah merupakan penulisan kembali sesuatu peristiwa. Malah Gotthold Ephraim Lessing juga menyatakan kepada kita yang sejarah merupakan suatu pengalaman yang telah direkodkan agar generasi​ akan datang boleh mendapat manfaat daripada pengalaman tersebut.

Penulisan merupakan peringkat terakhir dalam proses penyelidikan, terutamanya selepas sumber-sumber diperolehi dan dikutip, dihayati, disaring lalu digunakan. Penggunaan sumber yang terpilih kerap menjadi faktor pengimbang bagi menentukan corak penulisan sejarah yang dihasilkan. Apabila sumber dan kaedah penulisan digunakan dengan penuh sedar, barulah wawasan dan impian sejarah tercapai. Oleh itu dapatlah dikatakan di sini, pengalaman manusia pada masa lampau itu hendaklah direkodkan dengan tepat dan bernas, iaitu melalui kaedah penulisan yang sesuai. Menurut Garragham, kaedah penulisan bermaksud A systematic body of principles and rules designed to aid effectively in gathering the source-materials of history apprising them critically, and presenting a synthesis, generally in written form of the results achieved (halaman 135).

Penggunaan kaedah penulisan sejarah adalah penting untuk menyampaikan maksud dan mempersembahkan ketulenan fakta agar dapat menyakinkan pihak pembaca terhadap penulisan yang dihasilkan. Penulisan sejarah memerlukan sekurang-kurangnya empat objektif iaitu ketepatan data, bukti yang munasaba danh menyeluruh, struktur yang logik dan penyampaian yang lancar dan jelas. Kesemua faktor ini berkait rapat antara satu sama lain untuk menghasilkan penulisan yang baik dan bermutu.

Bagi menghasilkan sebuah karya sejarah yang baik, kaedah penulisan tertentu diperlukan. Secara umumnya terdapat pelbagai kaedah penulisan sejarah yang digunakan bagi menyampaikan maklumat, mesej, atau fakta sejarah secara efektif, releven, detail dan jelas kepada pembaca. Sebelum kerja-kerja penulisan dimulakan, terlebih dahulu seseorang penulis sejarah haruslah mahir serta memahami dengan mendalam tentang tajuk atau bidang yang ingin ditulis. Setelah penulis mendapatkan sumber-sumber berkaitan, penulis akan mentafsirkanya lalu menyampaikan tafsirannya dalam bentuk atau gaya penyampaian terus atau penulisan yang lancar lagi jelas.

Penulisan sejarah dapat dibezakan dengan disiplin ilmu-​ilmu yang lain, iaitu dari segi fakta atau bukti. Sesuatu peristiwa yang telah berlaku itu dibuktikan kesahihanya melalui pelbagai proses sebelum ditulis dengan mengunakan kaedah penulisan yang dapat menyampaikan maksud atau tema sesuatu peristiwa yang telah berlaku. Sesuatu peristiwa sejarah akan ditulis mengikut kaedah penulisan yang betul-betul dan boleh dipertanggungja​wabkan serta teratur dengan teknik-teknik penulisan yang baik.

Kaedah penulisan sejarah terdiri daripada pelbagai jenis gaya seperti kronologi, pendedahan, kritikal, penganalisaan, periwayatan, pemerihalan dan sebagainya. Gaya dalam konteks penulisan sejarah ini boleh dimaksudkan sebagai cara atau corak penyusunan ayat serta penggunaan bahasa yang sesuai mengikut tajuk atau tema yang ingin disampaikan. Sesuatu jenis gaya penulisan itu tidak boleh berdiri sendiri, tetapi ia memerlukan jenis gaya penulisan yang lain untuk melengkapkannya. Penulisan bentuk sejarah selalunya melakukan rakaman pada minda dengan menganggap (im​pressing) dan mengungkap (expressing) idea-idea secara formal. Penentuan gaya penulisan yang berterusan adalah penting kerana ia dapat menarik perhatian minda, serta meluahkan apa yang terdapat di dalam minda penulis kepada pembaca.

Penggunaan satu atau lebih gaya penulisan akan dapat menghasilkan suatu penulisan sejarah yang baik, yang dapat memberikan penjelasan yang tidak kabur. Penyampaian yang tersusun agar dapat mempercepatkan pemahaman pihak pembaca serta dapat menimbulkan wawasan yang sama di antara tanggapan pembaca dengan yang dimaksudkan oleh penulis.

Oleh itu, penulisan dengan gaya lebih daripada dua jenis diperlukan untuk menyampai​kan maklumat, mesej atau fakta sejarah secara jelas dan baik kepada pembaca. Malah pemilihan gaya penulisan yang betul dapat memberikan kesan kefahaman atau daya tarikan kepada pembaca. Kaedah penulisan adalah penting dalam menghasilkan karya sejarah yang bermutu.

Ingin saya perjelaskan di sini, dalam penulisan sejarah seseorang penyelidik atau penulis semestinya mempunyai topik atau tema yang ingin diperbincangkannya terdahulu. Tema merupakan perkara yang ingin dihurai dan ipertahankan dengan sumber-sumber yang ada. Melalui penulisan tertentu penyelidik dapat menyampaikan maksud daripada infomasi atau sumber-sumber yang diperolehi, yakni yang telah melalui proses-proses seperti penentuan kesahihan ketulenan secara kritikan luaran dan dalaman. Bagi menghasilkan penulisan sejarah yang baik, lengkap dan bermutu, pemilihan gaya amat penting sama ada bentuk kronologi, pendedahan, penghujahan, kritikal, penganalisaan, periwayatan dan pemerihalan. Adalah penting penyampaian itu berdasarkan tema atau pokok persoalan yang ingin diperbincangkan dengan penyelidikan yang menyeluruh. Walau bagaimanapun, pemilihan gaya penulisan dibuat berdasarkan sumber-sumber yang diperolehi.

Gaya Kronologikal
Ranier mendefinisi penulisan sejarah berbentuk kronologikal sebagai A narrative of events arranged in their time-sequence. Penulisan sejarah berbentuk kronologikal ini dibuat untuk melihat sesuatu peristiwa sejarah mengikut urutan masa sesuatu kejadian agar dapat menggambarkan apa yang terjadi pada satu  waktu ke satu waktu berikutnya. Melalui penggunaan kronologi urutan masa sesuatu peristiwa maka dapat pula sesuatu dokumen sejarah dipastikan kesahihannya berdasarkan catatan-catatan yang sedia ada. Biasanya penggunaan gaya kronologi bertujuan untuk mewujudkan satu kesinambungan antara fakta-fakta atau bukti yang diperolehi, yakni juga memperlihatkan satu kesinambungan (continuity) antara peristiwa-peristiwa sejarah.


Malah gaya ini juga digunakan bersama-sama dengan idea sokongan supaya wujud kesinambungan dalam penulisannya. Idea-idea sokongan ini pula disusun dengan gaya yang sesuai supaya tidak berlaku kekaburan terhadap sesuatu fakta yang sedang diperbincangkan. Oleh itu, penulis dalam penulisannya, iaitu dalam proses penyusunan ideanya, membuat kesinambungan setiap urutan peristiwa dengan menggunakan kaedah kronologi (urutan masa). Contohnya tesis yang ditulis oleh Mohamad Nizam Muhamad Ali berjudul Sejarah Penubuhan, Fungsi dan Perkembangan Pasukan Polis Hutan di Malaysia. Dalam penyampaian beliau, sesuatu peristiwa sejarah dilakukan mengikut masa atau tahap-tahap tertentu seperti tahap penubuhan, penubuhan awal, kejayaan pertama, dan seterusnya sehinggan mencapai mercu kegemilangan dan kemudian baharulah terdapat bahagian penilaian terhadap sumbangan yang diberikan oleh pasukan polis hutan kepada negara.


Susunan secara kronologi ini juga dapat memperlihatkan perkaitan peristiwa yang berlaku dalam usaha untuk mengawal perjalanan sesuatu peristiwa sejarah. Sering kali juga berlaku penjelasan sejarah berbentuk kronologi mendatar kadang kala boleh menimbulkan suasana bosan dan menjemukan kepada pembaca. Oleh itu kata-kata seperti seterusnya, kemudian, berikutnya, selepas itu dan lain-lainnya penghubung ayat digunakan untuk menjadikan gaya penulisan ini menarik. Penulis juga boleh menggabungkan kronologi urutan masa dengan urutan tajuk. Ini dikatakan dapat menghasilkan penulisan sejarah yang baik dan tidak ada peristiwa-peristiwa sejarah yang bertindan dengan fakta lain di dalam bab-bab lain mahupun pengulangan fakta.

Suntharalingam menyatakan penulisan kronologikal bertu​juan untuk memberi gambaran yang jelas tentang sesuatu peristiwa sejarah berdasarkan urutan masa dalam bentuk penceritaan atau naratif yang mempunyai permulaan, pertengahan dan pengakhiran cerita tanpa melakukan pengulangan (redundancy) yang boleh melemahkan kelan​caran penulisannya. Lihat contoh petikan berikut;

Pada 27 haribulan Mei 1961 candangan pembentukan Persekutuan Malaysia telah diumumkan oleh Tengku Abdul Rahman dalam satu majlis jamuan di Singapura. Seterusnya pada 23 haribulan 1962 Suruhanjaya Cobbold yang ditubuhkan untuk meninjau pendapat rakyat Sabah dan Sarawak mendapati 80 peratus rakyat negeri-negeri ini menyokong kemasukan Sabah dan Sarawak dalam Persekutuan Malaysia. Berikutnya, Persekutuan Malaysia dibentuk secara rasmi pada 16 haribulan September 1963.

Dalam penulisan secara urutan tajuk, tema dan bab, biasanya di bahagian permulaan penulisan, penulis akan memberikan pengenalan kepada pembaca tentang latar belakang peristiwa sejarah atau waktu kejadian. Di bahagian pertengahan pula mungkin menceritakan secara lanjut tentang sesuatu peristiwa sejarah yang mungkin mengandungi tema, yakni berkaitan dengan tajuk khusus yang ingin diperbincangkan, mempunyai plot dan diakhiri dengan kemuncak sesuatu peristiwa. Di bahagian akhirnya pula mungkin dengan membuat kesimpulan yang dapat mengemukakan pendapat dan komen tentang peristiwa yang dikaji.


Walau bagaimanapun, terdapat kelemahan dalam gaya kronologikal ini, iaitu ia tidak dapat menerangkan hubungan sesuatu peristiwa besar dengan peristiwa kecil dan ini kadang-kadang boleh menimbulkan rasa jemu kepada pembaca. Barzun dan Graff berpendapat bahawa masalah ini dapat diatasi dengan menggabungkan kedua-dua gaya, kronologi tajuk dan kronologi masa, pada masa yang serentak.

Gaya Pendedahan
Penulisan bentuk pendedahan atau exposition berasal daripada istilah dedah yang bermaksud buka, hurai, singkap, papar atau tunjuk. Dalam bahasa Latinnya ialah exponere yang bermaksud to put forth atau to expound. Sesuatu maklumat atau perkara didedahkan, dihuraikan, disingkap serta ditunjukkan dengan jelas dan terperinci kepada pembaca supaya mereka dapat mengetahui dan memahaminya. Menurut M.White, exposition in historical writing is a theory of how we select the cause among contributory causes that are connected with the event to be explained in accordance (halaman 183). Tujuan penulisan pendedahan adalah untuk mendedahkan sesuatu perkara, idea, maklumat dan pandangan melalui penerangan iaitu menganalisakan fakta-fakta secara objektif dan membuat penilaian yang logis berdasarkan bukti-bukti sebagai sokongan bagi exposisi atau pendedahan yang dibuat. 

Pemilihan gaya penulisan ini, diambil berdasarkan sumber-sumber sejarah yang jelas dan dapat pula menceritakan sebab musabab sesuatu peristiwa itu berlaku. Untuk tujuan itu, penyampaian penulisan melalui pendedahan adalah untuk memberitahu dan menyatakan tentang sesuatu peristiwa sejarah kepada pembaca agar dapat memindahkan idea mahupun bukti-bukti yang diperolehi daripada sumber-sumber sejarah dan didedahkan kepada pembaca melalui penulisan. 

Penulisan gaya pendedahan adalah seperti membong​karkan rahsia tentang mengapa, bagaimana, dan akibat berlakunya sesuatu peristiwa sejarah. Walau bagaimanapun, segala fakta sejarah yang didedahkan itu haruslah logik dan disokong oleh sumber-sumber yang terbukti kesahihanya. Fakta itu mungkin dapat dikukuhkan lagi dengan gaya penulisan yang lain berdasarkan sumber-sumber yang baru diperolehi atau baru diberi pentafsiran agar dapat menyakinkan pembaca. Untuk mewujudkan satu gaya penulisan pendedahan yang menarik perlu dibantu oleh alat-alat penulisan seperti penakrifan, percontohan, pencerakinan, peletakan, penjelasan, perbandingan sebab dan akibat, dan sebagainya. 

Gaya penulisan bentuk pendedahan ini biasanya akan membincangkan tajuk perbincangan dengan memperkenalkan secara umum terlebih dahulu sebelum pendedahan yang lebib terperinci dibuat bagi memudahkan pemahaman dan dapat pula membawa pembaca daripada tahap yang mudah ke tahap yang lebih sukar. Malah jika diperhatikan melalui contoh yang diberikan di bawah nanti, dapat dikatakan penulisnya mempunyai pengetahuan yang mendalam atau mahir menggunakan gaya penulisan pendedahan ini. Walau bagaimanapun, tajuk dan tema yang ingin diperbincangkannya perlu disokong oleh sumber-sumber atau penulisan lain yang dapat diterima kebenarannya oleh ahli sejarah lain. Tajuk atau tema yang hendak didedahkan itu harus tidak bersifat kontroversial. Contohnya, penulisan bertajuk Rusuhan Kaum 13 Mei 1969: Kajian Isu Perkauman di Malaysia.

Sinopsis bab I:

Penulis mendedahkan dari segi warisan sistem sosial dan politik Tanah Melayu, kedatangan kaum penjajah dan kemasukan imigran sehingga mewujudkan masyarakat majmuk, pertumbuhan dan perkembang perkauman, perkembangan politik tanahair sehingga tercapainya kemerdekaan dan warisan rusuhan kaum yang pernah berlaku akibat dari sistem sosio-politik yang sedemikian.

Sinopsis bab II

Perkembangan politik Tanah Melayu sehingga 1969, penubuhan Malaysia, pilihan raya 1969, pertelingkahan politik yang telah memperhebatkan lagi persengketaan kaum ketika pilihan raya diadakan.

Sinopsis bab III: Kajian tentang keputusan pilihan raya, sambutan dari penyokong-penyokong parti-parti politik yang menang, perarakan kemenangan menguatkan lagi pertentangan kaum, sebab-sebab sementara yang mencetuskan rusuhan itu, dan bagaimanakah perjalanan rusuhan tersebut.

Sinopsis bab IV:

Penulis melihat kesan akibat dari rusuhan kaum itu, langkah-langkah yang telah diambil untuk mengubah keadaan status-quo sebelum rusuhan tersebut sebagai kesimpulannya.

Melalui sinopsis bab-bab yang dinyatakan jelas menunjukkan gaya penulisan pendedahan, terutamanya pada bab II dan III yang ditulis berdasarkan sumber-sumber yang diperolehi oleh penulisnya. Berdasarkan contoh tadi, si penulis telah mengunakan sum​ber-sumber primer yang diperolehi daripada Arkib Negara, di samping usaha kajiselidik yang banyak dibuat di perpustakaan dan sumber-sumber lisan daripada temuramah dengan responden yang terlibat secara langsung. Ini penting untuk mewujudkan satu gaya penulisan pendedahan yang betul dan mantap.

Penulisan yang berbentuk pendedahan melibatkan perkara-perkara yang lebih abstrak dan memerlukan kemahiran kognitif atan kebolehan intelek daripada pihak penulisnya. Biasanya penulisan sejarah berbentuk pendedahan dibantu oleh teknik-teknik penulisan lain seperti penakrifan, percontohan, pengkelasan, perbandingan, sebab dan akibat dan sebagainya. Justeru itu, untuk merangka penulisan yang berbentuk pendedahan ini, seseorang penulis perlulah memulakan rangka penulisannya dengan memberikan penakrifan sesuatu konsep, pengkelasan sesuatu perkara dan kemudian diikuti oleh perbandingan dan percontohan.

A.  Penakrifan
Dalam bentuk penulisan pendedahan, penakrifan akan dapat membantu pembaca memahami sesuatu perkataan dan konsep yang khusus. Justeru itu, seseorang penulis perlu mentakrifkan atau menerangkan sesuatu perkataan atau konsep dengan jelas dan mendalam supaya dapat memudahkan pemahaman pembaca. Terdapat beberapa cara penakrifan itu dibuat iaitu penakrifan senama atau seerti, penakrifan norminal, penakrifan asal-usul dan penakrifan contoh.

Penakrifan senama atau synonymous definition biasanya digunakan untuk menerangkan istilah utama yang tidak dapat difahami oleh pembaca ataupun istilah itu mempunyai makna yang khusus. Takrifan norminal menyatakan makna yang sepatutnya bagi istilah yang ditakrifkan itu. Justeru itu apabila seseorang penulis membuat sesuatu takrifan atau memberikan perkataan baru, penulis itu haruslah menggunakan suatu perkataan atau simbol baru untuk menjelaskannya. Penakrifan norminal ini jarang digunakan kecuali dalam keadaan mendesak dan istilah baru perlu dicipta atau ditakrifkan. Penakrifan asal-usul pula dilakukan melalui perbincangan makna asal serta perubahan-perubahan atau perkembangan yang dilalui oleh perkataan itu sendiri. Penakrifan contoh ini dilakukan dengan cara menerangkan sesuatu perkara atau konsep melalui contoh-contoh untuk menerangkan perkataan abstrak.

B. Pengkelasan Atau Klasifikasi

Dalam proses pengkelasan atau klasifikasi ini, penulis bolehlah membahagikan sesuatu perkara atau peristiwa kepada beberapa kelas tertentu, misalnya mengikut bidang seperti politik, ekonomi, sosial, budaya dan sebagainya.

C. Pencerakinan Atau Analisis

Pencerakinan atau analisis merujuk kepada teknik perkembangan tajuk atau topik dengan memecah-mecahkannya kepada beberapa komponen dan kemudian membincangkan komponen itu satu per satu dengan membentuk kesatuan di antara bahagian-bahagian itu. Dengan kata lain, teknik pencerakinan dilakukan dengan membahagi-bahagikan subjek sama ada subjek itu bersifat konkrit atau abstrak kepada bahagian-bahagian tertentu.

D. Perbandingan

Dalam proses perbandingan, seseorang penulis perlu menerangkan tajuk atau subjek kajian dengan menghuraikan persamaan dan perbezaannya. Dalam hal ini, penulis haruslah menerangkan sesuatu subjek itu terlebih dahulu dan diikuti oleh penerangan subjek lain sama ada dari segi persamaan atau perbezaannya.

E. Percontohan

Percontohan bukanlah sebagai kaedah utama dalam penulisan tetapi sebaliknya percontohan digunakan sebagai teknik bagi membantu untuk menandakan penulisan yang baik tanpa mengambil kira tujuan penulisan itu. Kaedah pendedahan percontohan dilakukan dengan membuat huraian melalui contoh-contoh khusus. Teknik penulisan ini bersifat longgar, praktis dan berguna memperkembangkan buah fikiran. Sekiranya percontohan dibantu oleh penerangan-penerangan deskriptif, ia dapat menerangkan maksud yang ingin disampaikan oleh penulis. Percontohan tidak digunakan untuk membuktikan sesuatu perkara tetapi ia dapat menggambarkan sesuatu yang kukuh. Biasanya percontohan ditandai oleh penggunaan perkataan-perkataan seperti misalnya, contohnya, seperti dan umpamanya.

Dengan itu, dalam menghasilkan sebuah bentuk penulisan pendedahan yang baik, seseorang penulis haruslah menggunakan kombinasi kaedah pentakrifan, pengkelasan, pencerakinan atau analisis, perbandingan dan percontohan. Bentuk penulisan pendedahan yang telah menggunakan kombinasi pelbagai kaedah itu boleh dilihat dalam penulisan Abdul Hadi Awang iaitu Sistem Pemerintahan Negara Islam. Mengikut beliau, konsep negara Islam adalah sebuah negara yang berideologi agama Islam. Negara ini berbeza sama sekali dengan konsep negara sekular. Menurut Al-Sarkhasi, negara Islam ialah tempat yang berada di bawah pemerintahan orang-orang Islam, tandanya ialah apabila orang Islam aman di dalamnya. Negara itu menjadi negara Islam yang sesungguhnya hanya apabila dengan sedar diterapkan ajaran sosia-politik Islam kepada kehidupan bangsa itu dan dengan sedar dimasukkan ajaran-ajaran itu ke dalam undang-undang dasar negara tersebut. Boleh dikatakan bahawa negara Islam adalah berbeza dengan negara sekular. Menurut ahli-ahli falsafah seperti Plato, Aristotle dan lain-lain, bahawa negara itu ditegakkan sebagai keperluan masyarakat manusia dan desakannya sahaja. Manakala menurut tokoh Islam, negara Islam itu ditegakkan ianya dengan perintah Allah s.w.t yang terkandung di dalam AI-Quran al-Karim dan Sunnah Rasulullah s.a.w, menyebut menegakkan negara Islam itu mestilah dilaksanakan.

Gaya Penghujahan
Maksud penghujahan dalam penulisan ialah mengemukakan pendapat atau mempertahankan pandangan mengenai sesuatu perkara dengan alasan yang kukuh dan lojik. Penulisan sejarah bentuk penghujahan biasanya mempunyai idea utama atau tesis yang hendak dipertahankan oleh penulis dengan mengemukakan fakta-fakta yang baru dite​mui atau menyangkal pandangan atau pendapat orang atau ahli sejarah lain dengan mengemukakan fakta-fakta baru yang kemungkinannya diperolehi daripada sumber-sumber yang telah diguna oleh penyelidik sebelum atau baru dijumpai. Lihat contoh berikut;

Menurut John Butcher, salah satu peranan penubuhan Majlis Mesyuarat Persekutuan (MMP) pada tahun 1909 adalah untuk memberi peluang kepada Raja-raja di Negeri-negeri Melayu Bersekutu (NNMB) menyuarakan pendapat mereka mengenai pemerintahan persekutuan. Sejauhmanakah kenyataan ini benar dapat dibahaskan, ini kerana perbincangan dalam MMP dijalankan dalam bahasa Inggeris dan tidak ada Raja-raja Melayu yang fasih berbahasa Inggeris. Tambahan lagi, Persuruhjaya Tinggi NNMB mempunyai kuasa veto dalam segala hal pemerintahan NNMB. Jadi Pesuruhjaya Tinggi berhak membuat sesuatu keputusan tanpa persetujuan dan kehadiran Raja-raja Melayu dalam MMP. Perkara ini membuktikan bahawa pendapat Raja-raja Melayu mengenai pemerintahan NNMB tidak diberi pertimbangan oleh Pesuruhjaya Tinggi yang mempengerusikan MMP (Halaman 247).

Melalui contoh tersebut, dapatlah diperkatakan bahawa pemilihan gaya penulisan sejarah itu dipilih untuk mengeluarkan pendapat penyelidik sendiri yang perlu diambil kira. Idea dan fakta yang ingin dihujah itu pula ke​mungkinannya bercanggah dengan pandangan atau pendapat ahli sejarah yang telah menulis sesuatu peristiwa sejarah yang sama atau telah mengkaji satu-satu peristiwa sejarah. Pandangan atau hujah bagi mempertahankan idea atau faktanya adalah tema yang ingin diketengahkan.

Biasanya penulisan gaya penghujahan disokong oleh idea-idea utama agar pembaca bersetuju dengan pendapat atau hujah yang dikemukakan oleh penulis. Setiap pendapat atau kenyataan yang dikemukakan oleh penulis mestilah disokong dengan alasan-alasan yang logik, benar kesahihanya dan terbukti. Ini bertujuan agar penghujahan yang diberi itu mantap dan dapat pula dipertahankan. Menurut Garragham, penulisan sejarah berbentuk penghujahan juga berguna untuk menjelaskan atau memper​betulkan fakta-fakta sejarah yang bersifat berat sebelah atau bias iaitu yang boleh menyelewengkan persepsi pembaca tentang sesuatu peristiwa sejarah.

Pembinaan hujahan dikenali sebagai pendalilan (reasoning) iaitu proses minda atau fikiran yang bergerak daripada alasan-alasan iaitu bukti atau fakta yang diperolehi daripada sumber-sumber baru untuk mewujudkan satu idea atau tesis dan akhirnya disampaikan melalui penulisan. Proses minda tersebut memerlukan satu bentuk penulisan yang rapi, iaitu melibatkan aktiviti pengumpulan fakta berkaitan dengan tajuk yang dihujah, mencari bukti atau alasan, mempertimbangkannya dan seterusnya membuat kesimpulan daripadanya, sebagaimana bentuk contoh yang diberikan tadi. Penulis mempunyai alasannya sendiri ketika mengumpul fakta-fakta atau bukti yang dapat menerangkan mengapa sesuatu peristiwa itu berlaku atau terjadi berdasarkan pengolahan daripada mindanya yang cergas dan tidak mempunyai niat-niat tertentu. Iaitu sejarah seharusnya dikaji demi sejarah itu sendiri demi untuk mewujudkan kebenaran sesuatu peristiwa yang dikaji itu dan bukan untuk sesuatu motif yang tertentu. Oleh itu melalui penulisan bentuk penghujahan ini, pemalsuan fakta sejarah dapat disangkal dengan mengemukakan pandangan dan pendapat berdasarkan fakta-fakta yang diperolehi demi mewujudkan suasana atau idea yang sebenar kepada pembaca.

Gaya penulisan sejarah bentuk penghujahan ini dapat pula dibahagikan kepada dua jenis, iaitu penghujahan bentuk induktif dan deduktif. Penghujahan induktif adalah pendalilan yang dibuat berdasarkan kenyataan khusus untuk mendapatkan kesimpulan yang umum. Ia merupakan penulisan yang bermula daripada kesimpulan dan kemudiannya dinyatakan bukti-bukti atau alasan-alasan yang menyokong atau menyangkal kesimpulan yang dibuat oleh penulis lain.

Penghujahan induktif ini terbahagi kepada tiga jenis iaitu penghujahan bentuk asertif, penghujahan berilustrasi dan penghujahan faktual. Penghujahan Asertif adalah satu pendekatan dengan cara mengemukakan bukti-bukti untuk menyokong pendapatnya atau hujahnya. Penghujahan berilustrasi pula dibantu oleh contoh-​contoh, gambar atau gambarajah mengenai sesuatu peristiwa yang dinyatakan sebagai satu hujah oleh penulis tersebut. Manakala penghujahan bentuk faktual pula menggu​nakan fakta-fakta sejarah yang ada atau baru dijumpai, yang kukuh seperti statistik dan tarikh untuk mempertahan​kan penghujahannya. Lihat contohnya petikan daripada karya M.A.Fawzi Basri yang berikut,

Mulai akhir tahun 1830an Temenggung Ibrahim telah berjaya memajukan Johor. Kegiatan awalnya ialah mengerah pengikutnya mengerjakan getah perca. Getah perca itu seterusnya dibeli secara monopoli oleh Temenggung. Temenggung Ibrahim juga menggalakkan kemasukan pekebun-pekebun Cina untuk membuka ladang gambir dan lada hitam di lembah-lembah sungai di pedalaman Johor (halaman 85).

Bagi penulisan bentuk hujahan deduktif pula, ia merupakan pendalilan berbentuk klasik yang dibuat berdasarkan silogisme. Penulisan penghujahan ini dimulai tanggapan umum dan dengan bukti-​bukti atau alasan-alasan yang sesuai dan mantap maka penghujahan akhirnya mencapai kesimpulan yang khusus. Ia dapat pula menghujah pandangan penulis tentang sesuatu peristiwa berdasarkan bukti​-bukti yang ada. Lihat contoh petikan daripada karya M.A.Fawzi Basri yang berikut;

Sejak tahun 1784 Riau diletakkan di bawah kekuasaan Raja Maimunah dengan anaknya Ungku Muhamad bergelar Ungku Muda. Ungku Muda adalah putera Raja Maimunah dan Temenggung Johor Tun Abdul Jamal. Manakala Sultan Mahmud telah membuat tempat persemayaman baru di Lingga. Oleh itu tidaklah menghairankan jika Ungku Muda dikatakan pernah memakai gelaran Sultan Riau (halaman 84).

Walaubagaimanapun, gaya penulisan peng​hujahan bentuk induktif dan deduktif itu biasanya ditentukan berdasarkan pendalilan dan peraturannya. Memang kedua-duanya adalah saling berkait tetapi penghujahan induktif tertakluk kepada peraturan pendalilan (inference) manakala penghujahan deduktif tetakluk kepada peraturan bukti (evidence)

Gaya kritikal

Kritikal bermaksud menegur atau menpertikaikan kebenaran. Bagi maksud  penulisan sejarah bentuk kritikal ini ia merujuk kepada langkah mewujudkan satu persoalan dengan tujuan mempertikaikan satu-satu penulisan sejarah yang lain. Penulisan ini lebih menekankan kebenaran melalui kritikan agar dapat meyakinkan pembaca dengan mengemukakan bukti-bukti sahih yang diperturunkan daripada sumber-sumber yang telah diperakui  dan boleh pula dipertanggungjawabkan. Ia juga dapat menilai karya-karya sejarah lain yang dikritik itu. Ia boleh dilakukan melalui empat cara iaitu mungkin melalui melihat kredibiliti sumber yang digunakan oleh ahli sejarah lain, penilaian, keberkesanan dan ulasan yang dibuat. Malah sudah semestinyalah, segala penggunaan sumber dalam penulisan tersebut telah melalui proses kritikan luaran dan dalaman untuk melihat kesahihanya.

Bagi menguatkan lagi kritikan atau teguran itu dibuat, biasanya penulis disokong oleh bukti-​bukti yang mungkin terdiri daripada petikan-petikan (quotations) dari sumber-sumber baru atau lama yang digunakan. Malah ia mungkin boleh menurunkan bukti melalui gambar-gambar, peta, laporan atau barangan tinggalan bagi menyokong kritikan yang dibuat. Dikatakan juga gaya penuli​san ini sebagai sesuatu langkah yang berani membuat teguran atau menghakimi karya-karya ahli sejarah lain berdasarkan bukti-bukti yang didapati daripada sumber yang sahih atau baru diperolehi atau baru ditafsirkan. 

Penulisan kritikal ini boleh memjelaskan atau membuktikan fakta-fakta sejarah yang bias dan boleh menyelewengkan persepsi pembaca tentang sesuatu peristiwa sejarah dengan menjelaskan bukti-buktinya. Ini boleh dilakukan oleh penulisan dengan mengemukakan bukti-bukti daripada sumber yang diperolehi dan diolah untuk mengulas kenyataan sejarah yang terdapat dalam karya tersebut dengan mengemukakan alasan-alasannya berserta bukti untuk membangkang atau menyokong kenyataan yang terdapat dalam sesuatu karya sejarah.

Dapatlah dikatakan di sini, penulisan gaya kriti​kak digunakan untuk mewujudkan kefahaman atau pembetu​lan-pembetulan yang dapat memperbaiki mutu atau kesahi​han sesuatu peristiwa sejarah. Untuk itu, penulis mesti​lah mempunyai pengetahuan yang meluas tentang tajuk atau tema yang hendak dikritik dan mempunyai keyakinan dalam mempertahankan kritikan yang dibuat dengan bukti yang nyata untuk mengelakan daripada dikritik pula oleh ahli sejarah lain atau dituduh sebagai ingin mengemukakan sesuatu pendirian dengan tujuan atau sebab musabab tertentu.

Gaya Penganalisaan
Istilah penganalisaan berasal dari kata dasar analisa yang bermaksud mengkaji atau menyelidik. Tujuan pemilihan gaya ini ialah untuk memberi gambaran yang lebih kritis, detail dan jelas mengenai sesuatu peristiwa sejarah kepada pembaca.

Gaya penulisaan ini memerlukan seorang penyelidik yang dapat menganalisa sesuatu peristiwa sejarah daripa​da sumber yang diperolehi. Bukan sahaja dapat menyingkap atau menjawab persoalan mengapa, bila, bagaimana, siapa dan lain-lain pertanyaan tetapi juga dapat menganalisa sebab musabab dan kaitannya dengan peristiwa sejarah tersebut. Oleh kerana inilah, gaya penulisan ini memerlukan seorang penyelidik yang mempunyai keupayaan untuk mengupas sesuatu peristiwa sejarah berdasarkan sumber​-sumber yang ada dan mahir dalam bidang atau tajuk yang hendak dikajinya itu. Bentuk penganalisaan dapat dicorakkan kepada beberapa jenis berdasarkan sesuatu peristiwa atau kejadian yang berlaku. Jenis-jenis penganalisaan itu ialah analisa bentuk kritikal, analisa bentuk naratif, analisa bentuk pendedahan, analisa penghujahan dan sebagainya. Kesemuanya adalah untuk menjelask dan memberikan kefahaman kepada pembaca dengan lebih jelas lagi. Dari huraian tadi, ternyata unsur-unsur penganalisaan wajar juga diterapkan dalam gaya-gaya penulisan yang lain, cuma dalam gaya penganalisaan ini, pemberatan unsur-unsur analisa lebih besar dan menyelubungi arus sesuatu penulisan itu.

Walaubagaimanapun, pemilihan bentuk penganalisaan ini adalah mengikut kesesuaian sesuatu tajuk yang diper​bincangkan. Ini kerana, gaya ini memerlukan bentuk penyelidikan yang menyeluruh dan terperinci bagi sumber sejarah yang ada. Salah satu peranan gaya ini dikatakan bukan sahaja dapat memberikan fakta-fakta sejarah yang ada dengan sebab musabah sahaja, tetapi mampu menjawab persoalan mengapa dengan mengemukakan bukti-bukti yang lebih pelbagai. Melalui gaya penganalisaan, penyelidik dapat pula mengaitkan satu peristiwa sejarah dengan kejadian peristiwa yang lain melalui penelitian kepada pelbagai sumber yang ada. Contohnya, bagaimana sejarawan Yahya Abu Bakar menyangkal dakwaan Bassett tentang niat kedatangan orang-orang Portugis ke Melaka ialah bertujuan untuk berdagang tetapi pada hakikatnya menurut Yahya Abu Bakar adalah bertujuan untuk meluaskan jajahan (halaman 230-231).​

Berdasarkan contoh tersebut, penulis telah berjaya menganalisa peristiwa sejarah itu dengan mengemukakan sebab musabab, akibat, menerangkan dan berupaya menyangkal  kenyataan yang ada dengan bukti yang dijumpai. Oleh itu, di sini dapatlah dikatakan bahawa penggunaan gaya penulisan penganalisaan adalah bertujuan untuk menilai kebenaran sejarah yang telah dikemukakan supaya kejelasan, ketepatan dan kepentingan sesuatu fakta sejarah itu dapat diperbetulkan. Melalui gaya penulisan ini juga membolehkan pembaca memperolehi jawapan kepada persoalan yang mungkin timbul dalam minda pembaca ketika pembacaan bab-bab atau perenggan-perenggan seterusnya. Gaya penganalisaan diwujudkan untuk memudahkan penyampaian mela​lui alasan-alasan yang disusun daripada sumber berdasarkan kepada kepentingannya dan ditulis secara detail supaya kebenarannya sukar dipertikaikan oleh penulisan atau ahli sejarah lain.

Gaya penganalisaan sebab akibat digunakan untuk menilai bagaimana, sebab dan juga kesan berlakunya sesuatu peristiwa sejarah itu. Manakala penganalisaan perbandingan pula digunakan untuk membandingkan karya-karya yang menceritakan tentang peristiwa yang sama dari sudut pandangan yang berbeza bagi menentukan kebenaran sesuatu peristiwa sejarah. Contohnya untuk melihat karya bahasa Melayu zaman 1920an yang terkenal seperti berikkut;

i. Karya Wan Yahya bin Wan Mahmud berjudul Salasilah atau Tarekh kerajaan Kedah yang diterbit pada tahun 1911.

ii. Karya Haji Muhamad Said bin Haji Sulaiman berjudul Hikayat Johor dan Tawarikh Al-Marhum Sultan Abu Bakar Johor yang diterbit pada tahun 1911.

iii. Karya Haji Nik Mahmud bin Haji Ismail berjudul Hikayat Seri Kelantan yang diterbit pada tahun 1914.

Melalui penganalisaan secara kronologi, pendedahan, perbandingan dan penceritaan, seseorang penyelidik akan mendapati ketiga-tiga karya tersebut memberi tumpuan kepada sesuatu negeri yang berlainan, masyarakat yang berlainan pada masa yang sama dan isi kandungan pula menitikberatkan kepada aspek politik pentadbiran. 

Gaya Periwayatan (Naratif)

Mengikut istilah sejarah, ‘periwayatan’ adalah sejenis bentuk penulisan penceritaan atau narration. Naratif dapat diertikan sebagai cerita atau kisah tentang peristiwa, pengalaman dan lain-lain. Dalam kata lain gaya penulisan naratif merupakan gaya penulisan penceritaan. Tujuan utama bentuk penulisan periwayatan ini adalah untuk menceritakan semula peristiwa-peristiwa yang telah berlaku menurut susunan kronologi peristiwa-peristiwa itu terjadi. Oleh yang demikian, bentuk penulisan ini memerlukan kebolehan seseorang penulis mengingati kejadian-kejadian dan menceritakannya semula secara logis iaitu teratur atau tersusun. Periwayatan meliputi berbagai-bagai jenis penulisan seperti cerita pendek, kisah, sejarah lokal, autobiografi, biografi, panglipur lara, diari, novel, drama, hikayat dan sebagainya. Suatu ciri penting yang dikongsi oleh semua jenis penulisan yang disebutkan tadi ialah penekanan terhadap peristiwa sama ada peristiwa tunggal atau peristiwa bersiri.

Penulisan berbentuk naratif adalah bertujuan menyediakan unsur panduan, di samping menjadikan hasil penyelidikan sejarah itu sebagai satu pementasan yang mempunyai titik permulaan, pertengahan dan kesudahan. Pendapat ini saling seiring dengan pendapat yang menyatakan bahawa sebuah gambar sejarah adalah satu naratif dan ciri-ciri inilah yang membezakan penulisan sejarah dari sains semulajadi. Tujuan naratif adalah untuk mencetuskan panduan serta memaparkan dengan lebih ketara perubahan yang berlaku di dalam pola-pola peristiwa yang dikaji itu. Sebagai contoh kita ambil A Histoiy of Malaya oleh R.O.Winstedt yang dibincangkan dalam buku Suntharalingam. Menurut Suntharalingam, Winstedt ketara menampilkan gaya penulisan naratif. Winstedt mula-mula mengisahkan puak-puak asli dan kesan-kesan purba kala, kemudian mengalihkan perhatiannnya kepada sejarah zaman Hindu, Empayar Melaka, dan zaman kekuasaan Barat dan Jepun, dan mengakhiri karyanya dengan menghuraikan perkembangan yang membawa kepada kemerdekaan Tanah Melayu pada tahun 1957.

Gaya naratif ini juga dapat dikesan dalam penyusunan isi bab-bab. Misalnya, bab yang membahaskan Empayar Melayu di Melaka telah menjelaskan dahulu usaha-usaha untuk membuka sebuah penempatan di Melaka, bagaimana Parameswara telah berjaya menjadikan Melaka sebagai pelabuhan yang terkenal. Kemudian menceritakan peranan raja-raja yang terkemudian untuk menjelaskan pengaruh politik dan agama Islam dan akhirnya pertempuran dengan Portugis pada tahun 1511. Bagi memberi gambaran yang jelas tentang bentuk penulisan naratif ini, disediakan satu contoh yang dihasilkan oleh W.S.Morgan dalam bukunya yang bertajuk Kesah Tanah Melayu (dipetik dari Abdullah Zakaria b. Ghazali) yang menyentuh tentang kematian J.W.W.Birch, beliau telah mencatit;

Maka pada suatu hari, ia (J.W.W.Birch) di dalam rumah mandi di perahunya datang seorang menikam dari luar, dari atap dinding tempat mandi itu lantas …. Tuan Birch pun ditikam lalu mati (halaman 100).

Pada dasarnya, tulisan yang berusaha menguji kebenaran sesuatu soalan tertentu, tidak semestinya menggunakan cara naratif. Kesesuaian gaya naratif dalam sejarah telah juga dipertikaikan sejak akhir-akhir ini berikutan kemunculan aliran pemikiran baru seperti sejarah sosial, sejarah rakyat dan sebagainya. Aliran ini mendapati bahawa naratif bukanlah cara yang paling baik untuk menyampaikan hasil penyelidikan kerana ia hanya menjurus untuk soalan-soalan seperti ‘apa’ dan ‘bagaimana’ bukannya untuk menghuraikan soalan-soalan ‘mengapa’ yang ditekankan oleh aliran baru ini.

Walaupun gaya naratif ini merupakan gaya penulisan sejarah yang terawal dan dikaitkan dengan ahli-ahli sejarah zaman lepas seperti Herodutus, Thucydides dan Ranke, tetapi ia tidak lagi disanjung tinggi kerana ia hanya menggalakkan penceritaan yang berkaitan dengan tindak-tanduk tokoh yang dipandang dari sudut yang sempit. Namun ini tidak bermakna bahawa persembahan ini telah diketepikan sama sekali. Kesedaran wujud kini bahawa usaha mencantumkan gaya naratif dengan gaya-gaya penulisan yang lain akan menghasilkan satu teknik persembahan yang benar utuh dan sempurna.

Selain daripada bentuk penulisan sejarah, penulisan gaya naratif ini juga digunakan dalam autobiografi, biografi, cereka, peristiwa dan anekdot serta lain-lain. Penulisan naratif ini juga dikatakan bersifat kronologis.

Gaya Pemerihalan

Pemerihalan atau diskriptif berasal dari istilah Latin iaitu describere yang bermaksud to write about. Ini boleh juga dimaksudkan sebagai penerangan yang melibatkan lebih jauh daripada memberitahu tentang sesuatu subjek. Penulisan pemerihalan juga bermaksud memindahkan pengamatan dan pemerhatian kepada pembaca, dan bahan yang dipindahkan itu termasuklah imej, hal sensasi dan sebagainya. 

Bentuk penulisan ini cuba menerangkan sesuatu supaya pembaca dapat melihat dan mendapat gambaran tanpa adanya bantuan visual yang jelas. Pendekatan pemerihalan amat penting bagi penulisan yang menggambarkan suasana, tempat, orang, benda atau peristiwa. Sebenarnya gaya penulisan diskriptif ini adalah untuk mencipta gambaran atau imej yang jelas dalam fikiran pembaca. Walaupun begitu bentuk penulisan ini tidak mementingkan urutan masa. 

Biasanya pemerihalan kerap kali berlaku dalam bentuk karangan yang tersendiri tetapi ia biasanya menjadi alat bantu bagi penulisan berbentuk lain seperti pendedahan, penceritaan atau penghujahan. Misalnya dalam usaha kita untuk menyingkap, memaparkan atau mendedahkan sesuatu perkara, kita berusaha membuat penerangan tertentu supaya dapat difahami. Begitu juga apabila kita bercerita atau berhujah untuk menerangkan sesuatu kisah atau hujah maka dibuat penerangan yang lebih banyak supaya maklumat atau tulisan kita dapat disampaikan dengan jelas.

Bentuk penulisan pemerihalan ini dapat dilihat dalam karya Nik Hassan Shuhaimi Nik Abdul Rahman, yang menerangkan tentang kerajaan Srivijaya-Palembang. Petikan yang dibuat untuk dijadikan contoh adalah seperti berikut: 

Masyarakat Srivijaya Palembang terdiri daripada empat kelas sosial yang utama dan mengikut hirarki dalam susun lapis sosial ialah golongan diraja golongan bangsawan orang merdeka dan hamba abdi. Kewujudan kelas orang merdeka dan hamba abdi jelas kelihatan dalam inskripsi Telaga batu ini. Ini adalah kerana dalam inskripsi tercatit satu jawatan yang bergelar penghulu atau ketua bagi rakyat yang merdeka yang terdiri daripada kasta yang rendah. Di samping itu terdapat pula ‘bulan haji’ atau hamba raja. Ini bermakna wujud kelas hamba abdi. Namun demikian kita tidak dapat mempastikan sama ada wujud hamba abdi jenis orang berhutang, hamba sahaja dan abdi seperti yang terdapat di zaman Kesultanan Melaka dan zaman selepasnya di Semenanjung Melayu.

Berdasarkan penjelasan di atas dapatlah disimpulkan bahawa gaya penulisan sejarah amatlah penting untuk menyampaikan mesej atau tema yang berkaitan secara efektif, releven, detail dan jelas. Tujuan yang lebih penting ialah untuk memberikan kefahaman tentang peristiwa sejarah melalui penulisan yang berkesan yang dapat menyampaikan maksud sesuatu peristiwa sejarah kepada pembaca. Penggunaan gaya penulisan yang berbeza adalah peluang dan pilihan kaedah bagi membolehkan pembaca memahami dan menghayati sesuatu peristiwa dengan lancar dan berkesan.

Soalan-soalan Penilaian
1. Apakah pengertian penulisan sejarah menurut pandangan Leopold Von Ranke?

2. Apakah pengertian penulisan sejarah menurut pandangan Garragham?

3. Jelaskan perbezaan penulisan sejarah dengan penulisan ilmu-ilmu lain?

4. Apakah kelebihan gaya kronologikal dalam proses penulisan sejarah?

5. Apakah matlamat gaya kronologikal menurut pandangan Suntharalingam?

6. Berikan alat-alat penulisan dalam gaya pendedahan?

7. Apakah sifat utama gaya penghujahan sejarah?

8. Apakah peranan penulisan gaya kritikal sejarah berbanding dengan gaya-gaya penulisan lain?

9. Apakah maksud penulisan gaya periwayatan dan ciri-cirinya?

10. Gaya pemerihalan bertujuan untuk menerangkan kisah sejarah dengan jelas kepada pembaca, jelaskan bagaimana ia digunakan?

